
	သို့ရာတွင် အဆိုပါနိုင်ငံတော်များနှင့် ယဉ်ကျေးမှုအမွေအနှစ်များသည် မြန်မာဘုရင်များနှင့် အစိုးရအဆက်ဆက်၏ အုပ်ချုပ်မှုအောက်တွင် တဖြည်းဖြည်း ပျက်စီးဆုံးရှုံးခဲ့ပြီး၊ နောက်ဆုံးတွင် ပေါင်းစည်းသိမ်းပိုက်ခံခဲ့ရသည်ဟု အာရက္ခလူမျိုးအများစုက ယုံကြည်ကြသည်။ ဤသမိုင်းဝင်အမွေအနှစ်များ ဆုံးရှုံးခဲ့ရခြင်းသည် အေအေ စစ်သည်အများအပြားအတွက် မိမိတို့၏ ဇာတိမြေ၊ အမျိုးသားဂုဏ်သိက္ခာနှင့် သမိုင်းအမွေအနှစ်ကို ပြန်လည်ရယူလိုသော ပြင်းပြသော စိတ်ဆန္ဒကို ဖြစ်ပေါ်စေခဲ့သည်။ ထို့အပြင် အချို့က ယနေ့တော်လှန်ရေးကို အတိတ်က မတရားမှုများအတွက် တုံ့ပြန်ခြင်းနှင့် သမိုင်းတရားမျှတမှုကို ပြန်လည်ရရှိစေရန် ကြိုးပမ်းခြင်းအဖြစ်လည်း ရှုမြင်ကြသည်။
	အခြားတိုင်းရင်းသားလူမျိုးများဖြစ်သော ချင်း၊ ကချင် စသည့် လူမျိုးများတွင်လည်း ကိုယ်ပိုင်သမိုင်းနှင့် ယဉ်ကျေးမှုများ ရှိကြသော်လည်း၊ အာရက္ခလူမျိုးများကဲ့သို့ နှစ်ပေါင်းထောင်ချီသော ဘုရင့်နိုင်ငံတော်သမိုင်းနှင့် အင်အားကြီးသော နိုင်ငံရေးအမွေအနှစ်ကို အခြေခံ၍ တော်လှန်ရေးကို တည်ဆောက်ထားခြင်းမှာ ကွဲပြားမှုတစ်ရပ်ဖြစ်သည်ဟု အေအေထောက်ခံသူများက ရှုမြင်ကြသည်။ ထိုသမိုင်းဝင်အမွေအနှစ်သည် အာရက္ခပြည်သူများအတွက် စွန့်လွှတ်အနစ်နာခံမှုများကို အဓိပ္ပါယ်ရှိစေပြီး၊ တော်လှန်ရေးကို ဆက်လက်ထောက်ခံရန် စိတ်ဓာတ်ခွန်အားတစ်ရပ်အဖြစ် လုပ်ဆောင်ပေးခဲ့သည်။ ထို့ကြောင့် အာရက္ခပြည်သူများအကြား မိမိတို့၏ သမိုင်းဝင်ဂုဏ်သိက္ခာနှင့် အမျိုးသားအမွေအနှစ်အပေါ် နားလည်သဘောပေါက်မှုသည် အာရက္ခတပ်တော်၏ ကိုယ်ပိုင်ပြဋ္ဌာန်းခွင့်အတွက် ကြိုးပမ်းမှုကို ရေရှည်တည်တံ့ခိုင်မြဲစွာ ထောက်ခံလာစေသည့် အရေးပါသော အချက်တစ်ရပ်ဖြစ်ခဲ့သည်။

	အခွင့်အရေးကို မဟာဗျူဟာကျ ဖမ်းဆုတ်နိုင်ခြင်း
	တော်လှန်ရေးအစောပိုင်းကာလများတွင် မြန်မာစစ်တပ်သည် စစ်အင်အား၊ လက်နက်အင်အားနှင့် အရင်းအမြစ်များတွင် သိသာထင်ရှားစွာ အသာစီးရရှိထားသောကြောင့် အသစ်ပေါ်ပေါက်လာသော လက်နက်ကိုင် တော်လှန်ရေးအဖွဲ့အစည်းများကို အင်အားအလုံးအရင်းဖြင့် တန်ပြန်စစ်ဆင်ရေးများ ပြုလုပ်ကာ အလွယ်တကူ ဖိနှိပ်နိုင်ခဲ့သည်။
	သို့ရာတွင် ၂၀၂၁ ခုနှစ် စစ်အာဏာသိမ်းမှုနောက်ပိုင်း၊ နိုင်ငံတစ်ဝန်း၌ တော်လှန်ရေးလက်နက်ကိုင် အဖွဲ့အစည်း   ရာနှင့်ချီ    ပေါ်ပေါက်လာပြီးနောက်     တိုက်ပွဲမျက်နှာစာများစွာ   တစ်ပြိုင်နက်တည်း
	သုတေသနဆောင်းပါးများ ဖော်ပြခြင်း

	ဖွင့်လှစ်လာခြင်းတို့သည် အေအေအတွက် မဟာဗျူဟာမြောက် အခွင့်အရေးတစ်ရပ် ဖြစ်လာခဲ့သည်။ ထိုအခြေအနေကို အသုံးချ၍ အေအေသည် မိမိ၏တပ်ဖွဲ့ကို ယခင်ထက် ပိုမိုတိုးချဲ့တည်ဆောက်နိုင်ခဲ့ပြီး၊ တပ်သားသစ်များ စုဆောင်းခြင်း၊ လက်နက်နှင့် ခဲယမ်းမီးကျောက်များ သိုလှောင်စုဆောင်းခြင်းတို့ကို အရှိန်အဟုန်ဖြင့် ဆောင်ရွက်နိုင်ခဲ့သည်။ ထို့အပြင် ယခင်က ကချင်ပြည်တွင် အခြေစိုက်ခဲ့သော အဓိကစစ်ဌာနချုပ်ကို ရခိုင်ပြည်အတွင်းသို့ ပြောင်းရွှေ့နိုင်ခဲ့သည်။ သို့ရာတွင် ယနေ့အချိန်အထိ ရခိုင်ပြည်အတွင်းရှိ အေအေ၏ ဗဟိုဌာနချုပ်တည်နေရာကို ပြင်ပက အတိအကျ မသိရှိနိုင်သေးပေ။ စစ်ရေးဆိုင်ရာ သတင်းအချက်အလက်များကို လျှို့ဝှက်စွာ ထိန်းသိမ်းနိုင်ခြင်းသည် အေအေ၏ ထင်ရှားသော အားသာချက်များထဲမှ တစ်ခုဖြစ်သည်ဟု ဆိုနိုင်သည်။
	အဆိုပါ မဟာဗျူဟာမြောက် အခွင့်အရေးများကို အကျိုးရှိစွာ အသုံးချနိုင်ခဲ့ခြင်းကြောင့် အေအေ သည် ယနေ့တွင် မိမိ၏ နယ်မြေအများစုကို ထိန်းချုပ်နိုင်ရုံသာမက၊ မဟာမိတ်တပ်ဖွဲ့များနှင့် ပူးပေါင်း၍ ချင်းပြည်တောင်ပိုင်း၊ မကွေးတိုင်း၊ ပဲခူးတိုင်းနှင့် ဧရာဝတီတိုင်းဒေသကြီးတို့တွင်လည်း မဟာမိတ်နယ်မြေ (alliance zones) များကို တည်ဆောက်နိုင်ခဲ့သည်။ ထို့အပြင် မဟာဗျူဟာအရ အရေးပါသော နေရာများကို ကြိုတင်ထိန်းချုပ်ထားနိုင်ခြင်းကြောင့် မြန်မာစစ်တပ်အနေဖြင့် ရခိုင်နယ်မြေအတွင်းသို့ တိုက်ရိုက်ဝင်ရောက်ရန် မလွယ်ကူတော့ပေ။ AA နှင့် ထိပ်တိုက်ရင်ဆိုင်ရမည့်အစား၊ ရခိုင်ပြည်သို့ မရောက်မီ အခြားတော်လှန်ရေးအင်အားစုများ ထိန်းချုပ်ထားသော နယ်မြေများကို ဦးစွာ ဖြတ်ကျော်ရမည့် အခြေအနေကို ရင်ဆိုင်နေရသည်။
	ထို့ကြောင့် မြန်မာစစ်တပ်အတွက် ရခိုင်ဒေသအတွင်း စစ်အင်အားအများအပြား ထိုးဖောက်ပို့ဆောင်ရန် အလွန်ခက်ခဲလာခဲ့ပြီး၊ လေကြောင်းတိုက်ခိုက်မှုများသည်သာ အဓိကအားထားရသော စစ်ဆင်ရေး နည်းလမ်းတစ်ရပ်အဖြစ် ကျန်ရှိလာခဲ့သည်။ လက်ရှိအချိန်တွင် စစ်တွေ၊ ကျောက်ဖြူနှင့် မာန်အောင်မြို့နယ် သုံးခုသာ အေအေ၏ ထိန်းချုပ်မှုအောက်သို့ မရောက်ရှိသေးကြောင်း တွေ့ရသည်။ အေအေ၏ ခေါင်းဆောင်ပိုင်းကလည်း ၂၀၂၇ ခုနှစ် မကုန်မီ အဆိုပါမြို့နယ်များကို ထိန်းချုပ်နိုင်ရန် ရည်မှန်းထားကြောင်း ထုတ်ဖော်ပြောဆိုခဲ့ပြီး၊ ယင်းထက်ကျော်လွန်ပါကလည်း ရေအဆုံးမြေအဆုံးတိုက်ခိုက်သွားမည်ဟု ဆိုထားသည်။ ယနေ့တွင်လည်း အေအေသည် ထိုးစစ်ဆင်တိုက်ခိုက်မှုများကို ဆက်လက်ဆောင်ရွက်နေပြီး၊ စစ်ရေးအရ မြန်မာစစ်တပ်အပေါ် အသာစီးရရှိထားသည့် အခြေအနေကို ထိန်းသိမ်းထားနိုင်ကြောင်း တွေ့မြင်ရသည်။

	ကြီးမားသော စွန့်လွှတ်မှုများမှသည် အောင်မြင်မှုဆီသို့
	“No Pain, No Gain” ဟူသော ဆိုရိုးစကားအတိုင်း အေအေသည် ယနေ့ရောက်ရှိနေသော အောင်မြင်မှုအဆင့်သို့ ရောက်ရှိလာရန် ကြီးမားသော စွန့်လွှတ်အနစ်နာခံမှုများနှင့် အဖိုးတန် အသက်ပေါင်းများစွာကို ပေးဆပ်ခဲ့ရသည်။ အေအေ၏ ခေါင်းဆောင် ဗိုလ်ချုပ်ထွန်းမြတ်နိုင်က ဧရာဝတီသတင်းဌာန (the Irrawaddy) နှင့် တွေ့ဆုံစဉ် “သိကြားမင်း ကိုယ်တိုင် လာတားရင်တောင် ကျွန်တော်တို့ရဲ့ ထိုးစစ်အရှိန်ကို ရပ်တန့်မှာ မဟုတ်ဘူး” ဟု ပြောကြားခဲ့ဖူးသည်။ ထိုပြောကြားချက်က အေအေအနေဖြင့် နိုင်ငံရေးနှင့် စစ်ရေးရည်မှန်းချက်များကို ဆက်လက်အကောင်အထည်ဖော်ရာတွင် မည်သည့်ဖိအားမျိုးကိုမဆို အလွယ်တကူ လက်ခံမည်မဟုတ်ကြောင်း ဖော်ပြနေသည်။
	သုတေသနဆောင်းပါးများ ဖော်ပြခြင်း

	ယနေ့အခြေအနေတွင်လည်း တချို့သော ဒေသတွင်းနိုင်ငံကြီးများအနေဖြင့် မြန်မာနိုင်ငံရှိ တခြားသော တိုင်းရင်းသားလက်နက်ကိုင်အဖွဲ့အချို့အပေါ် ဖိအားပေးခဲ့သည့် ဥပမာများ ရှိသည်။ တဖက်တွင် အေအေသည် အဆိုပါ နိုင်ငံများအားလုံးနှင့် မိတ်ဝက်မပျက် အကျိုးစီးပွါးချင်း ဆက်နွယ်ကာ နှစ်ဦးနှစ်ဖက် အကျိုးရှိမည့် ဆက်ဆံရေးကို တည်ဆောက်လိုပုံရသည်။ “အခွင့်အရေးသည် ဇွဲလုံ့လရှိသူ၊ မဆုတ်မနစ် ကြိုးစားသူနှင့် အရှုံးမပေးသူတို့ကိုသာ မျက်နှာသာပေးသည်” ဟူသော ဆိုရိုးစကားနှင့်အညီ အေအေသည် နှစ်ပေါင်းများစွာ မယိမ်းယိုင်သော ဇွဲလုံ့လနှင့် အနစ်နာခံမှုများဖြင့် ကြိုးပမ်းခဲ့ရာ ယနေ့တွင် မိမိတို့၏ ရည်မှန်းချက်များ အကောင်အထည်ပေါ်လာရန် အနီးကပ်ဆုံး အခြေအနေသို့ ရောက်ရှိလာပြီဟု ဆိုနိုင်သည်။

